
Lefel: Mae’r dasg hon yn addas ar gyfer lefel Uwch.

Chwyldro Gwyrdd?
Darllenwch y darn isod gan gwblhau’r tasgau sy’n dilyn.
Mae’r darn canlynol yn addasiad o golofn Angharad Mair yn y cylchgrawn ‘Golwg’, Mawrth 25, 2010. Diolch i Golwg am ganiatâd i ddefnyddio’r darn.

Yn gyntaf, fe lansiodd y Cynulliad ddatganiad polisi ynni â’r enw mawreddog ‘Chwyldro Carbon Isel.’ Dyma fwriad uchelgeisiol i gael Cymru yn gwbl wyrdd erbyn 2025 wrth ddefnyddio grym y môr, ynni gwynt a gwres yr haul.

Yr wythnos hon daeth i’r amlwg fod penderfyniad wedi ei wneud ar Ragfyr 23 yn swyddfeydd cyngor Rhondda Cynon Taf i roi hawl i gwmni Infinergy (o’r Iseldiroedd) i godi fferm wynt ar Fynydd Ty’n Tyla rhwng Glynrhedynog yn Rhondda Fach ac Ystrad yn Rhondda Fawr.  (Efallai mai fi sy’n sinigaidd, ond os gofynnwch i fi braidd yn amheus yw unrhyw benderfyniad pwysig a wneir yn dawel ddeuddydd cyn y Nadolig.)

Mae ymgyrchwyr sydd yn erbyn y datblygiad yn gandryll – fe gyflwynwyd deiseb ag arni dros 3,000 o enwau i’r Aelod Cynulliad Leighton Andrews nôl yn 2005 – mai dim ond pedwar diwrnod o rybudd gafodd y cynghorydd lleol bod gwaith ar fin dechrau yno.

Dyma ardal lle mae nifer o’r trigolion lleol yn teimlo eu bod nhw’n haeddu ychydig o wyrddni ar ôl blynyddoedd maith o olygfeydd tywyll y pyllau glo.  
Trafodwch â phartner:
1. Beth yw ‘Chwyldro Gwyrdd?’
2. Ydych chi’n meddwl ei bod yn bosib i Gymru fod yn gwbl wyrdd erbyn 2025? Pam? Pam ddim?

3. Pam mae Angharad Mair yn meddwl bod y penderfyniad yn ‘amheus?’

4. Oes llawer o bobl yn erbyn y datblygiad?

5. Pam nad oedd yr ardal yn wyrdd iawn flynyddoedd yn ôl?

6. Beth yw eich barn chi am ynni gwynt? A fyddech chi’n hoffi cael fferm wynt yn eich ardal chi? Pam? Pam ddim?

Tasg ysgrifennu

Mae cynlluniau ar droed i adeiladu fferm wynt yn eich pentref chi. Ysgrifennwch lythyr at eich cynghorydd lleol naill ai i gefnogi neu i gwyno am y cynlluniau. 
